Perthynas â Duw

CLIRIO LLOFFT!
Thema: 
Yr angen i edifarhau a chlirio ‘llanast’ o’n bywyd – heb oedi.
Cefndir Beiblaidd: Mathew 8: 18-22; Luc 14:15-24; Mathew 19; 2 Corinthiaid 6: 1-2 
Cymeriadau:
Arweinydd




Pyped

Offer:

Pentwr o ddillad y gall y pyped eu taflu, llyfr ysgol
Y pyped yn ymddangos ac yn codi’r dillad fesul un a’u taflu i’r awyr gan ddweud o dan ei wynt “Ble mae’r llyfr yna. Dw i’n gwybod mod i wedi ei adael yn fy llofft.  Rhaid i mi gael hyd iddo” ayyb (ad lib). Yr Arweinydd i ddod ato.

Arweinydd:
Hei ------- (enw’r pyped).  Beth sy’n bod?  Beth ydy’r holl ddillad yma?
Pyped:
Does gen i ddim amser i siarad.  Mae’n rhaid i mi ddod o hyd i’r llyfr.
Arweinydd:
Pa lyfr?  Pam wyt ti’n taflu dy ddillad o gwmpas?
Pyped:
Dw i wedi colli fy llyfr Maths ac mae fy ngwaith cartref yn hwyr, ac mae Sam Syms wedi dweud ei fod am dynnu 2 farc am bob diwrnod arall dw i’n hwyr.
Arweinydd:
Beth am roi ychydig mwy o barch i dy athrawon ------(enw’r pyped).  Beth ydy enw iawn Sam Syms?
Pyped:
OK, ok!  Mae Mr Samuel Jenkins (pwysleisio’r enw) am dynnu marciau os nad ydy o’n cael fy ngwaith heddiw.
Arweinydd:
A beth ydy’r holl ddillad yma?
Pyped:
Roedd y llyfr yn fy ystafell wely  - ond dw i’n methu ei weld.

Arweinydd:
Achos yr holl ddillad yma!  Beth dw i wedi bod yn ei ddweud wrthyt ti ers dyddiau?

Pyped:
Dw i ddim yn gwybod.
Arweinydd:
Dw i ddim yn gwybod, wir!  Dw i wedi bod yn dweud wrthyt ti am dacluso dy ystafell wely – nid unwaith, nid dwywaith, nid teirgwaith......
Pyped:
Iawn!  Message received, loud and clear!  Fe wna i glirio fy llofft, ond nid rŵan.  Rhaid i mi edrych am y llyfr yn gyntaf.
Arweinydd:
Rwyt ti fel y bobl dyn ni’n darllen amdanyn nhw yn y Beibl.
Pyped:
Pa bobl?

Arweinydd:
Y bobl gafodd wahoddiad i ddilyn Iesu, ond roedden nhw’n gwneud esgusodion....mae’n rhaid i mi wneud hyn a’r llall ac arall yn gyntaf. Mi wna i wedyn.  A’r holl bobl gafodd eu herio i wneud rhywbeth am y llanast yn eu bywyd, ond wnaethon nhw ddim.                                 
Pyped:
Pa lanast?  Dw i ddim yn cofio am neb yn clirio dillad yn y Beibl! Ar wahân i Sul y Palmwydd, efallai.  
Arweinydd:
Na, ond mae Iesu yn dweud wrth bobl am edifarhau – ac mae hynny’n golygu gweld y llanast yn ein bywyd a rhoi trefn ar ein bywyd trwy Iesu. Mae angen gwneud rhywbeth yn syth........nid disgwyl a disgwyl fel wyt ti wedi ei wneud. Mae Paul yn dweud yn ei lythyr at yr eglwys yng Nghorinth “Mae’ amser iawn wedi dod!  Mae’r dydd i Dduw achub yma!”  Heddiw, nid fory achos mae fory weithiau yn rhy hwyr.  Achos bod ti wedi aros cyn clirio dy ystafell wely, rwyt ti wedi colli marciau yn yr ysgol. Os wnawn ni wrando ar Dduw, fe wnawn ni osgoi colli marciau hefo Duw.
Pyped:
Pa lanast sy gen i yn fy mywyd?
Arweinydd:
Pethau fel bod yn angharedig, rhegi, bod yn genfigennus, bod yn hunanol, gwylltio...... 
.
Pyped:
Ia, iawn.  Dw i wedi cael y neges! 
Arweinydd:
Ac mae Duw yn barod i helpu ti trwy’r Ysbryd Glân. Mae’r Ysbryd yn helpu ti i wybod beth sy’n anghywir
Pyped:
Beth – ydy o fel hoover?
Arweinydd:
Na, mae o fel fi,  cydwybod sy’n dy atgoffa i fyw bywyd glân.

(edrych o dan dilledyn, a chodi llyfr ysgol) Oeddet ti’n chwilio am hwn?
Pyped:
Diolch byth!  Grêt.  Dyna ni.  Hwyl! Dw i’n mynd allan i chwarae
Arweinydd:
A beth am yr holl lanast yma?

Pyped:
Mi wna i glirio eto.....(meddwl) O!  Ia!  Dw i’n gweld. Heddiw yw dydd iachawdwriaeth.  OK.  Clirio amdani!
Arweinydd:
Da iawn ti! Fe gei di hufen ia ar ôl gorffen.
Pyped:
Hwre! (taflu mwy o ddillad i fyny i’r awyr)

Exit y ddau

